
VOORWOORD

Hierdie boek is geskryf sodat elkeen wat dit lees mag weet
dat Jesus Christus steeds mense Red en Genees.

Dit is my oortuiging dat Hy binnekort weer gaan verskyn.

Hierdie boek vertel hoe Hy ’n arm seuntjie gekies het en
hom geroep het tot sy bediening, hoe die seuntjie
weggehardloop het van Hom vir ’n rukkie en toe heelhartiglik
na Hom gedraai het.

Gebed

O Vader in die Hemel, seën asseblief elkeen wat hierdie
boek lees.

Laat hulle weet dat U binnekort ’n magtige Kerk gaan
roep, soos wat ons nog nooit gesien het nie.

Ons glo U steeds.

Skep ’n verlange in elke hart en, O Regverdige Een, help U
nederige dienskneg om U boodskap oor te dra.

Ek weet U het my in die biesies versteek, soos U Moses het
vir een of ander rede.

So Vader, help my om U naam te verheerlik, want ek vra
dit in Jesus se naam.

Amen.

Jesus Christus Dieselfde
Gister, Vandag En Vir Ewig

Ek is gebore in Cumberland Distrik, Kentucky, in ’n
klein houthutjie. My vader en moeder is jonk getroud en ek
was die eerste kind. Ek is deur moeder vertel dat eenkeer
toe ek omtrent ses maande oud was, en vader was weg van
die huis af, was ons vasgesneeu in die berge vir etlike dae.
Ons was sonder kos en moeder het al hoe swakker geword.
Eindelik het sy gedink die einde het gekom. Sy het gesê dat
sy al ons klere en beddegoed bymekaar gemaak het, en met
my in haar arms geneem het sy hulle almal om ons gedraai
dat ons so warm as moontlik sou bly.

Liewe leser, ek glo dit sou die einde gewees het as ons
liefdevolle Verlosser nie op daardie tydstip op die toneel
gekom het nie. Maar Hy is altyd naby en verskyn op die
regte oomblik. Hy het gespreek tot ’n ou heilighartige
buurman en hom gesê om te kom kyk hoekom daar geen
rook uit ons skoorsteen gekom het vir die afgelope paar dae
nie. Toe hy gearriveer en ingebreek het by die hut het hy
my en moeder amper uithonger gevind. Hy het hout gekry
en ’n vuur gemaak. Toe het hy teruggegaan na sy hut om
vir ons kos te kry. Spoedig was ons weer op pad na krag en
gesondheid. Prys Sy Naam daarvoor.

Kort daarna het ons die Staat van Kentucky verlaat en
getrek na Indiana. Vader het vir ’n boer gaan werk naby
Utica, Indiana. Ons het daar omtrent een jaar gewoon en
toe het ons verder in die Ohio vallei afgetrek. Etlike jare
het verby gegaan en ek het gegroei tot ’n groterige seun toe
God met my gepraat het.

Ek was op my pad een aand om water te dra na die huis
vannaf die skuur, wat omtrent ’n stadsblok van die huis af
was. Omtrent halfpad tussen die huis en die skuur het daar
’n ou populierboom gestaan. Ek het net by die huis gekom
van die skool af daardie aand en die ander buurseuns was
op pad om te gaan visvang in die ou dam. Ek het gehuil om
saam te gaan, maar pa het gesê ek moet water dra. Ek het
onder die boom gaan staan om te rus en ewe skielik hoor ek
die wind waai in die blare. Ek het geweet dit waai nêrens
anders nie. Dit was oënskynlik ’n baie stil middag. Ek het
teruggetree van die boom af en opgemerk dat, dit gelyk het
asof ’n plek die grootte van ’n vaatjie deur die blare gewaai
het. Toe kom daar ’n stem wat sê: “Moet nooit drink, rook,
of jou liggaam op enige manier besoedel nie, want Ek het ’n
werk vir jou om te doen as jy ouer word.”

Dit het my so bang gemaak dat ek huis toe gehardloop
het, maar ek het nooit enigiemand daarvan vertel nie. Ek
kon nooit drink of rook nie. Ek glo God gaan ’n groot werk
doen in die laaste dae.

Toe ek groot genoeg geword het om saam met jong
geselskap uit te gaan, sou hulle my terg en sê ek was ’n
sissie omdat ek nie rook of drink nie. Hulle sou selfs sê
meisies rook en dat hulle meer durf het as ek. Ek was toe
skaam om hulle te vertel wat in my lewe gebeur het. Maar,
liewe vriende, ek put werklik glorie daaruit vandag om dit
vir die wêreld te vertel. Halleluja!

Op ongeveer veertienjarige ouderdom is ek ernstig
gewond terwyl ek gejag het. Ek het sewe maande in die
hospitaal deurgebring. God het met my gedeel maar ek
wou nie gehoor gee nie. Die roeping het meer en meer
werklik vir my geword. Maar omdat ek nie in ’n Christen
huis grootgemaak is nie, het ek dit probeer weerstaan. Baie

keer het ek daardie stil, klein stemmetjie my hoor roep,
maar ek sou dit wegwys. Ek het so geword dat ek dit
skaars kon verduur as kerk selfs genoem is.

Eendag het ek besluit ek het ’n manier gevind om ontslae
te raak van daardie roeping. Ek het weswaarts gegaan om
te werk op ’n plaas. Vriend, God is net so ’n werklikheid
daar as op enige ander plek. Mag jy baat vind deur my
ondervindings. Wanneer Hy na jou roep, antwoord Hom.

Een Septemberoggend in die jaar 1927, het ek moeder
vertel ek gaan uitkamp by Tunnel Mill, wat omtrent
veertien myl vanaf Jeffersonville is waar ons daardie tyd
gewoon het. Ek het toe al beplan vir ’n uitstappie na
Arizona met ’n paar vriende. Toe moeder weer van my hoor
hoor was ek nie by Tunnel Mill nie, maar in Phoenix,
Arizona, besig om weg te hardloop van die God van Liefde.
Die lewe op die veeplaas was goed vir ’n rukkie, maar het
gou vervelig geword, soos alle ander plesier van die wêreld.
Maar mag ek hier sê, Prys God, dat die ondervinding met
Jesus altyd soeter en soeter word en nooit oud nie. Jesus
gee altyd perfekte vrede en vertroosting.

Baie keer het ek gehoor die wind waai deur die hoë
denne. Dit het geblyk asof ek Sy stem kon hoor roep ver
weg in die woud, en sê: “Adam, waar is jy?” Die sterre het
so naby blyk te wees asof jy hulle kon pluk met jou hande.
God het so naby blyk te wees.

Een ding wat blykbaar steeds soveel vir my beteken
omtrent daardie kontrei is die paaie in die woestyn. As
mens ooit die pad verlaat, verdwaal jy so maklik. Soveel
keer sien toeriste woestynblomme en wyk af van die
hoofweg om hulle te pluk. Hulle dwaal die woestyn in en
raak verlore en sterf soms van dors. So is dit op die
Christen se pad - God het ’n grootpad. Hy praat daarvan in

Jesaja, die 35ste hoofstuk. Dit word genoem die “Hoofweg
van Heiligheid”. Baie keer trek klein plesiertjies van die
wêreld jou van die hoofweg af. Dan het jy jou ondervinding
met God verloor. In die woestyn as jy verlore is, verskyn
daar somtyds ’n lugspieëling. Vir mense wat sterf van die
dors, sal die lugspieëling ’n rivier of meer wees. Baie keer
hardloop mense agter hulle aan en val in hulle net om te
vind dat hulle net in warm sand baai. Somtyds wys die
Duiwel jou iets en sê dit is ’n lekker tyd. Dis net ’n
lugspieëling, dit is iets wat nie werklik is nie. As jy luister
sal jy uitvind dat jy net hartseer ophoop op jou kop.
Moenie na hom luister nie, liewe leser. Glo Jesus wat
lewende water gee aan hulle wat honger en dors het.

Eendag het ek ’n brief gekry van die huis af om te sê dat
een van my broers baie siek was.

Dit was Edward, die een naaste aan my. Natuurlik het
ek gedink nie ernstig nie, so ek het geglo hy sal reg wees.
Maar een aand ’n paar dae daarna toe ek van die stad af
kom, toe ek deur die gemeenskapsaal kom by die veeplaas,
het ek ’n papier op die tafel gesien. Ek het dit opgetel. Dit
het gelui: “Bill, kom uit na die noordelike weiveld. Baie
belangrik.” Nadat ek die nota gelees het, het ek en ’n
vriend na die weiveld geloop. Die eerste persoon wat ek
ontmoet het, was ’n ou Lone Star veewagter wat op die
veeplaas gewerk het. Sy naam was Durfy, maar ons het
hom “Pop” genoem. Hy het ’n treurige uitdrukking op sy
gesig gehad terwyl hy gesê het: “Billy seun, ek het slegte
nuus vir jou.” Op daardie tydstip het die voorman
aangestap gekom. Hulle het my vertel dat ’n telegram pas
gearriveer het wat vertel van die dood van my broer.

Liewe vriend, vir ’n oomblik kon ek nie beweeg nie. Dit
was die eerste sterfte in ons familie. Maar ek wil sê dat die

eerste ding wat ek kon dink was of hy gereed was om te
sterf. Toe ek omdraai en kyk oor die geel grasvlakte het
trane oor my wange geloop. Hoe ek onthou het hoe ons
saam gesukkel het toe ons klein seuntjies was en hoe
moeilik dit vir ons was.

Ons het skool toe gegaan met kwalik genoeg om te eet.
Die tone was uit die skoene en ons moes ou baadjies dra,
vasgesteek by die nek omdat ons geen hemde aangehad het
nie. Hoe ek ook onthou hoe moeder eendag springmielies in
’n klein emmertjie gehad het vir ons middagete. Ons het nie
saam met die res van die kinders geëet nie. Ons kon nie kos
bekostig soos wat hulle gehad het nie. Ons sou altyd oor ’n
bultjie glip en eet. Ek onthou dat die dag wanneer ons
springmielies gehad het, dit vir ons ’n ware fees was. So om
seker te maak dat ek my deel gekry het daarvan, het ek
uitgegaan voor twaalfuur, ’n goeie handvol geneem voor
my broer sy deel kon kry.

Toe terwyl ek daar staan en na die sonverskroeide
grasveld kyk, het ek gedink oor al daardie dinge en
gewonder of God hom geneem het na ’n beter plek. Toe het
God my weer geroep, maar soos gewoontlik het ek dit
probeer beveg.

Ek het gereed gemaak om huis toe te kom vir die
begrafnis. Toe Eerw. McKinny van Port Fullen Kerk, ’n
man wie nes ’n vader vir my is, sy begrafnis preek en hy
noem dat “Daar sommige hier mag wees wat God nie ken
nie, indien wel, verwag hom nou.”

O hoe ek my sitplek vasgegryp het, God het alweer
gedeel. Liewe leser, wanneer Hy roep, antwoord Hom.

Ek sal nooit vergeet hoe arme pa en ma gehuil het na die
begrafnis nie. Ek wou terug gaan Weste toe, maar moeder

het so gesoebat dat ek finaal besluit het om te bly as ek
werk kon kry. Ek het gou werk gekry by die Publieke
Werke Maatskappy van Indiana, waar ek nou in diens is.

Omtrent twee jaar later terwyl ek meters getoets het, in
die meterwinkel by die Gaswerke in New Albany, was ek
oorval deur gas en vir weke het ek daaraan gely. Ek het na
alle dokters gegaan wat ek geken het. Ek kon geen
verligting kry nie. Ek het gely aan suur in die maag
veroorsaak deur die effek van die gas. Dit het al hoe erger
geword. Ek was geneem na spesialiste in Louisville, Ky.
Hulle het finaal besluit dat dit my blindederm was en gesê
ek moet ’n operasie ondergaan. Ek kon dit nie glo nie, want
ek het nooit ’n pyn in my sy gehad nie. Die dokters het gesê
hulle kan niks verder vir my doen voor ek nie ’n operasie
gehad het nie. Ek het uiteindelik ingestem dat hulle die
operasie kon uitvoer en het aangedring dat hulle lokale
verdowing gebruik sodat ek die operasie kon dophou.

O, ek wou iemand gehad het wat God geken het om my
by te staan. Ek het in gebed geglo, maar kon nie bid nie. So
die predikant van die Eerste Baptiste Kerk het saam met
my na die operasiekamer gegaan.

Toe hulle my vanaf die tafel na die bed geneem het, het
ek myself voel swakker en swakker word die hele tyd. My
hart het skaars geklop. Ek het die Dood op my gevoel. My
asem het al hoe korter geword. Ek het geweet ek het die
einde van my pad bereik. O vriend, wag totdat jy eenmaal
daar kom, dan sal jy oor baie dinge dink wat jy gedoen het.
Ek het geweet ek het nooit gerook, gedrink of slegte
gewoontes gehad nie, maar ek het geweet ek was nie gereed
om my God te ontmoet nie.

My vriend, as jy ’n koue formele kerklidmaat is, sal jy
weet as jy die einde bereik het dat jy nie gereed is nie. So

as dit al is wat jy weet van my God, vra ek jou net hier nou
om op jou knieë te gaan en Jesus te vra om jou daardie
ondervinding te gee om Weergebore te wees, soos Hy
Nikodemus van vertel het in Johannes, hoofstuk 3, en o hoe
die vreugdeklokke sal lui - Prys Sy Naam.

Dit het begin donker word in die hospitaalkamer asof
dit in ’n groot woud was. Ek kon die wind hoor waai deur
die blare, nogtans het dit geblyk ver in die woud te wees.
Jy het waarskynlik ’n windvlaag die blare hoor waai, wat
nader en nader aan jou kom.

Ek het gedink: “Wel, dit is die dood wat kom om my te
neem.” O! my siel moes God ontmoet, ek het probeer bid
maar kon nie.

Nader het die wind gekom, harder en harder. Die blare
het geratel en ewe skielik was ek weg.

Dit was toe asof ek terug was as ’n kaalvoet seun,
gestaan in dieselfde laan onder dieselfde boom. Ek het
dieselfde stem gehoor sê: “Moet nooit drink of rook nie.”
En die blare wat ek gehoor het was dieselfde wat gewaai
het in daardie boom daardie dag.

Maar hierdie keer het die stem gesê: “Ek het jou geroep
en jy wou nie gaan nie.” Dit het die derde keer herhaal.

Toe het ek gesê: “Here, as dit u is, laat my weer terug
gaan aarde toe en ek sal u Evangelie preek van die huise se
dakke en straathoeke af. Ek sal elkeen vertel daarvan!”

Toe die visioen verby was, het ek gevind dat ek nooit
beter gevoel het nie. My snydokter was nog in die gebou.
Hy het gekom en na my gekyk en was verras. Hy het gelyk
asof hy gedink het ek sou dood wees, toe het hy gesê: “Ek is
nie ’n kerkganger nie, my praktyk is so groot, maar ek weet

God het hierdie seun besoek.” Waarom hy dit gesê het,
weet ek nie. Nie een het enigiets omtrent dit gesê nie. As ek
Geweet het wat ek nou weet, sou ek van daardie bed
opgestaan het en Lofprysinge aan Sy Naam geskree het.

Na ’n paar dae was ek toegelaat om terug huis toe te
gaan, maar ek was nog siek en was geforseer om bril te dra
as gevolg van astigmatisme. My kop het gebewe wanneer
ek vir ’n oomblik na enigiets gekyk het.

Ek het begin om God te soek en te vind. Ek het van kerk
tot kerk gegaan en probeer om ’n plek te vind waar daar ’n
outydse altaaroproep was. Die hartseer deel was dat ek nie
een kon vind nie. Ek het gesê as ek ooit ’n Christen was,
sou ek waarlik een wees. ’n Predikant wat my die
aanmerking hoor maak het, het gesê: “Nou Billy seun, jy
gaan nou oor in Fanatisisme.” Ek het gesê dat as ek ooit
godsdiens gekry het, ek dit wou voel wanneer dit gekom
het soos die dissipels het.

O prys Sy naam. Ek het later godsdiens gekry en het dit
nog, en met sy hulp sal ek dit altyd behou.

Een nag het ek so na God en ’n werklike ondervinding
gehonger dat ek uitgegaan het na die ou stal agter die huis
en probeer het om te bid. Ek het nie geweet hoe om te bid
nie, toe het ek met Hom begin praat soos met enigiemand
anders. Meteens kom daar ’n lig in die skuur en vorm ’n
kruis en die stem vanaf die kruis praat met my in ’n taal
wat ek nie kon verstaan nie. Dit het weggegaan. Ek was
betowerd. Toe ek tot myself kom, het ek weer gebid: “Here,
as dit u is, asseblief kom en praat weer met my.” Ek het my
Bybel gelees sedert ek by die huis gekom het van die
hospitaal af en ek het gelees in Johannes 4: “Geliefdes, glo
nie alle geeste nie, maar beproef hulle of hulle uit God is.”

Ek het geweet ’n gees het aan my verskyn en terwyl ek
gebid het het dit weer verskyn. Toe het dit vir my gevoel
asof ’n duisend pond van my siel gelig is. Ek het opgespring
en gehardloop na die huis en dit was asof ek op lug
gehardloop het.

Moeder het gevra: “Bill, wat het met jou gebeur?” Ek
het geantwoord: “Ek weet nie, maar ek voel werklik goed
en lig.” Ek kon nie langer in die huis bly nie. Ek moes
uitkom en hardloop.

Ek het toe geweet dat as God wou hê ek moet preek, sou
Hy my genees, so ek het na ’n kerk gegaan wat in salwing
met olie geglo het en ek was oombliklik genees. Ek sien toe
dat die dissipels iets gehad het wat die meeste predikante
nie vandag het nie. Die dissipels was gedoop met die
Heilige Gees en kon daarom die siekes genees en magtige
wonderwerke doen in Sy naam. So het ek begin bid vir die
doping met die Heilige Gees en het dit gekry.

Eendag omtrent ses maande later, het God my die
begeerte van my hart gegee. Hy het toe met my gepraat in
’n groot lig en my vertel om te gaan preek en te bid vir die
siekes en Hy sou hulle genees, ongeag van watter siekte
hulle gehad het. Ek het toe begin preek en doen wat Hy my
gesê het om te doen. O vriend, ek kan nie begin vertel wat
alles gebeur het nie: Blinde oë is geopen. Die verlamdes het
geloop, kanker is genees en alle soorte wonderwerke het
gebeur.

Een dag by die voet van Springstraat, Jeffersonville,
Indiana, na ’n twee week herlewing, was ek besig om 130
mense te doop. Dit was ’n warm Augustusdag en daar was
omtrent drieduisend mense teenwoordig. Ek was besig om
omtrent die 17de persoon te doop, toe ek ewe skielik die

stil, klein stemmetjie weer gehoor het en dit het gesê: “Kyk
op.” Die lug was koperkleurig daardie warm Augustus dag.
Ons het nog geen reën gehad vir omtrent drie weke nie. Ek
het weer die stem gehoor, en toe het dit die derde keer weer
gesê: “Kyk op.”

Ek het opgekyk en daar het ’n groot helder ster uit die
lug gekom wat ek baie maal vantevore gesien het, maar
wat ek julle nie van vertel het nie. Baie maal het ek mense
daarvan vertel dat dit verskyn het en hulle sou net lag en
sê: “Bill, jy verbeel jou dit. Of miskien het jy net gedroom.”
Maar prys God, hierdie keer het Hy Homself sigbaar aan
almal gewys, want dit het so naby aan my gekom dat ek nie
eens kon praat nie. Nadat ’n paar sekondes verby gegaan
het, het ek uitgeroep en baie mense het opgekyk en die ster
net bokant my gesien. Sommige het flou geword terwyl
andere geskree en ander weggehardloop het. Toe het die
ster terugekeer na die lug, en die plek waarvandaan dit
weggegaan het was omtrent vyftien vierkante voet, en
hierdie plek het aanhou beweeg en rondmaal of soos golwe
wat gerol het. Daar het in hierdie plek ’n klein wit wolkie
gevorm, en die ster was opgeneem in hierdie klein wolkie.

Liewe leser, as ek net plek in hierdie boek gehad het om
jou te vertel van die vele dinge wat gebeur het, van hoe ons
tabernakel gebou is, en baie van die kragtige herlewings
wat ons gehou het. Mense het van heinde en verre gekom
om genees te word. Maar ek sal hierdie boek klein genoeg
moet maak sodat dit goedkoop verkoop kan word en binne
almal se bereik sal wees. Hierdie dinge is om jou te laat
weet dat Jesus Christus nog dieselfde is as wat hy gister en
vandag was en sal wees vir ewig, en dat jy hom moet glo en
gered moet word. As jy kan, enige tyd wanneer ons
herlewings naby jou is, kom besoek ons asseblief.

GETUIENISSE
Op die volgende bladsye vind julle nou enkele

Persoonlike getuienisse van sommige wat genees is
gedurende ’n aantal van ons byeenkomste.

Ek was in die hospitaal in New Albany, Ind. toe ek
gehoor het van Br. Branham. Ek is deur ’n motor omgery.
Feitlik al my ribbebene was gebreek. My rug het verdraai.
Ek was ’n hopelose geval sover dit mediese hulp aangegaan
het.

Br. Branham het vir my gebid, en my ribbebene sowel as
my rug is onmiddelik herstel. Die dokter kon dit nie
verstaan nie. Ek het opgestaan, my klere aangetrek, huis
toe en werk toe gegaan.

Prys God vir Sy Genesingskrag.

William H. Merrill, 1034 Clark Str., New Albany, Ind.

Ek was ’n kreupele vir baie jare. Was bedlêend vir ’n
hele tyd. My ledemate was so opgetrek dat ek nie kon loop
nie. Dokter het gesê ek sal nooit loop nie. Ek het gehoor
van Br. Branham en hoe God sy gebede beantwoord. So ek
het hom gebel. Hy en ’n ander jong man genaamd De Ark,
het gekom en vir my gebid. Onmiddelik was my ledemate
genees. Ek kon loop. Ek loop nog steeds. Dit was 4 jaar
gelede dat dit gebeur het.

Ek prys God vir sy Wonderlike Krag.

Mev. Mary Der Ohanion, 2223 E. Oak Str., New Albany, Ind.

Heil die Leser,

Ek was ’n kreupele vir geruime tyd. My ledemate was
gebreek en ek kon nooit weer loop nie. Volgens die dokter
se verslag. My seun het my in ’n rolstoel na Br. Bill se diens
gestoot. Daardie aand het ek ’n man sien loop wat vir 18
jaar nie geloop het nie. Ek het ook ’n man gesien wat sy sig
herwin het en deur die kerk geloop het sonder hulp. Hy
was blind vir 40 jaar en baie ander, kreupeles en verskeie
soorte siektes is daardie aand genees. So, toe dit my tyd
geword het, om voor gebid te word het ek geloof gehad om
te glo in Jesus, dat hy dieselfde is gister, vandag, en vir
ewig. Br. Bill het vir my gebid, my hand geneem en gesê:
“In Jesus naam - loop.”

Ek het die krag van God op my voel kom. My ledemate
wat uitgestrek was voor my, het vloer toe gesak en ek het
begin loop, en prys God, ek het my ou rystoel agter gelaat
en verskeie stadsblokke ver huis toe gestap.

Mev. T. Hargrove, 149 Spring Str., Jeffersonville, Indiana

Ek is twee jaar gelede vir dood opgegee met kanker. Ek
het Br. Bill geken vir jare. Hom geken as ’n regverdige man
en was in baie van sy dienste. God het hom geseën en baie,
baie wonderwerke deur hom gedoen. Ek het hom gebel om
vir my te bid. My kanker het verdwyn.

Ek is steeds gelukkig, prys en dank God.

Mev. L. Stinner, Missouri Laan, Jeffersonville, Indiana

Ons familie dokter het my opgegee, net ’n paar uur om
te leef. Ek was siek vir 3 jaar aan kanker.

’n Man met die naam van Wiseheart het my vertel van
Br. Bill. Hulle het 35 myl gery deur sneeu en ys om by my te
kom. Teen die tyd dat hulle hier aangekom het, het ’n
aantal van my vriende en familie saamgekom om my vir
hulle laaste keer te sien. My dogters het my begrafnisklere
gekoop waarin hulle my wou weglê. Ek was amper
bewusteloos toe Br. Bill daar kom. Hy vra toe dat alle
ongelowiges uit die kamer moes gaan. Toe kniel hy en bid
vir my. Ek het die krag van God op my gevoel toe hy sy
hand op my hand lê en meteens gevoel dat my kanker weg
was.

Ek het opgestaan en God geloof vir sy krag. Dit was 4
jaar gelede en ek het geen kanker sederdien gehad nie.

Prys God vir Sy Goedheid.

Mev. Sarah Hoyse, Middletown, Ind.

Ek was kreupel van geboorte af. Ek kon nooit loop of
my hande en arms gebruik nie. Ek het gehoor waar Br. Bill
’n wonderlike genesingsdiens sou hou. Ek het dit bygewoon
en gesien hoeveel wonderlike dinge gedoen is deur geloof in
Jesus se naam en oplê van hande.

Br. Bill het vir my gebid en reguit na my gekyk en gesê,
“In Jesus se Naam loop.” Ek het die krag van God oor my
hele liggaam gevoel kom. Ek was gehoorsaam en vir die
eerste keer in my lewe het ek begin loop. Ek was 35 jaar
oud.

God, in hierdie laaste dae, doen wonderlike dinge.

Prys Sy naam vir altyd.

Ons klein dogtertjie, Betty, was siek vir drie maande.
Ons het twee gesienne dokters van die stad gehad, maar
blykbaar kon hulle nie die oorsaak vind nie. Ons het ook
baie uitstaande predikante van die stad en platteland laat
kom om vir haar te bid. Sy het stadig maar seker agteruit
gegaan. Toe vra ons na Jeffersonville, Ind., vir ’n man met
die naam van Eerw. Wm. Branham, wat die gawe van
Goddelike genesing het. Br. Bill, soos hy genoem word, het
dadelik na ons gekom. Na ure se gebed, het hy ingekom en
ons vertel dat die Here hom ’n visioen gewys het en vertel
het wat gedoen moes word vir ons klein Betty. Sy was net
vel en been en het gedurig gebewe asof sy aan serebrale
gestremdheid gelei het. Bill het gevra of ons God sal glo en
gehoorsaam in wat Hy sê om te doen. Nadat hy vir haar
gebid het en Jesus se naam oor haar uitgeroep het, was ons
dogtertjie onmiddellik gesond. Dit is omtrent 10 maande
gelede. Ons klein Betty is nou in perfekte gesondheid en is
so vet as wat sy kan wees. Ek sal graag aan enigeen skryf,
wat navraag doen oor haar genesing asook enige genesings
wat plaasgevind het gedurende die herlewing wat Br.
Branham gehou het in St. Louis in 1945.

Die genesing wat plaasgevind het te St. Louis Herlewing
is te vinde in die boek getitel “Heavenly Vision” deur Br.
Branham. Lees dit verseker.

Eerw. Robert Daugherty, 2009 Gano Laan, St. Louis, Mo.

HEIL DIE LESER:

Ek was in die bed op my rug vir 8 jaar en 9 maande met
T.B. en die dokters het my opgegee. Ek het skaars 50 lbs.
geweeg en dit het gelyk asof alle hoop weg was. Toe van
Jeffersonville, Ind., omtrent 35 myl van ons huis, het Eerw.

Wm. Branham gekom, in ’n vision wat hy gesien het van ’n
lam wat vasgevang was in die wildernis en geroep het
“Milltown”. (Dit is waar ek woon.) Br. Branham was nooit
hier nie of het nooit geweet van enigiemand van hier nie.
Toe hy ingekom het, het hy hande op my gelê en gebid en
die naam van ons liewe Here Jesus oor my geroep. Dit was
asof iets ’n houvas op my gekry het en ek was dadelik op en
het God gedank vir Sy krag om te genees. Ek het buitentoe
gegaan vir die eerste keer in 8 jaar, was toe gedoop in die
rivier, in die naam van Jesus Christus. Ek is nou die
klavierspeler by die Baptiste kerk hier. Baie meer gaan
gepaard met die groot genesing. Ek het nie genoeg ruimte
in hierdie getuienis om dit alles te skryf nie. Ek sal met
graagte skryf en aan enigeen ten volle vertel wat
geïnteresseerd is in my genesing.

Georgia Carter, Milltown, Indiana

HEIL DIE LESER:

Daar was op my geopereer en ’n kander het gevorm as
gevolg van die operasie. Ek het alles waarvan ek geweet
het gedoen om my gesondheid terug te vind, maar het
gefaal. My vrou was ook siek en ons het gehoor van Eerw.
Branham en hoe God deur hom werk om die siekes te
genees. Ons het na sy huis gegaan een Sondag-namiddag
omtrent ses maande gelede, toe ons daar aankom, vind ons
ander daar vir dieselfde doel en wat genees is. Toe het ons
’n gesprek met Br. Branham gehad en het hom gevra of
enigiets vir ons gedoen kon word. Ons het hom vertel ons is
Katolieke, maar hy vertel ons dat Goddelike genesing
binne bereik van almal is wat sou glo. Hy het ons aandag
op ’n Katolieke dame gevestig wat haar sig ontvang het
nadat hy God gevra het om haar te help en nou lees sy fyn

druk. Sy was so blind dat sy na sy huis gelei moes word.
Toe is vir my vrou en myself gebid en ons albei is genees.
My kanker het verdwyn! Ons is nou so bly en gesond en
elke oggend staan ek op uit die bed en bid 3 ure vir Br.
Branham en sy werk vir God. Ek het ’n elektriese besigheid
hier in die stad en elke Sondagmôre gaan ons na die vroeë
mis en haas ons oor die brug na die Branham Tabernakel.
Ons woon ook die aanddienste en Woensdagaand se
biduurdiens by. Ons het ’n wonderlike tyd en dit lyk asof
ons ’n nuwe lewe leef in ’n nuwe wêreld. Ek sal met
graagte enige brief beantwoord vir informasie van my
genesing.

Louis H. Head, 417 Garnet Court, Louisville, Ky.

Ek wil my getuienis byvoeg tot die glorie van God
aangaande Goddelike genesing. Vir omtrent drie jaar het
ek gely aan ekseem, wat aanhou versprei en al hoe slegter
geword het, totdat die agterkant van my hande en bo-op
my voete ’n soliede roof was. Hulle was erg geswel en baie
seer. Op April 11, 1945, het Br. Branham my gesalf en hande
op my gelê in gebed, maar in plaas van beter word, het ek
aanhou versleg, en omdat ek salf gebruik het op my hande
en voete, het ek gedink dit was miskien die oorsaak dat ek
nie genees was nie. Toe besluit ek om alle medisyne se
gebruik te stop en my geval algeheel te laat by die Here. Op
die 10de Junie, het Br. Branham en Br. Steward weer vir
my gebid en die Here het my genees, Prys Sy heilige naam!
Een keer tevore het Br. Branham my gesalf vir swak
voetbrûe. My voete het so gepyn dat dit ’n marteling vir my
was om te loop. Maar sedert ek gesalf was, het my voete
sterker geword, en vandag kan ek loop vir lang afstande
met minder voetongerief as net een vierkant voor die

salwing. En ek wil byvoeg dit was nie my eerste
ondervinding met Goddelike genesing nie. Een-en-twintig
jaar gelede het ek ’n diens bygewoon wat gelei was deur
Eerw. C.H. Erickson te Columbus, Ind. Ander was genees
van verskillende kwale en aangesien ek aan ’n slegte geval
van katar gely het vir ’n lang tyd en ’n groeisel op my
regteroog gehad het, sodat my sig gedeeltelik bedek is (wat
my metertyd blind sou gemaak het), het ek ook die Here
gevra om my gesond te maak en Hy het. Ek was nooit weer
gepla met albei kwale nie. Ek het die seën ontvang deur in
my sitplek te sit, want ek het nie Eerw. Ericson vir gebede
versoek nie. Ek het getuig van genesings en het gehoor en
gelees van getuienisse van ander. Ongeveer twee jaar
gelede het ek by ’n huis verbygegaan naby Prospect, Ky. ’n
Klein, siek babatjie het gelê op ’n draagbaar in die erf en
die moeder het my vertel sy was meer as vier maande oud
en was haar hele kort lewe siek. Sy was baie maer en kon
geen voedsel inneem sonder om te skree van pyn nie. Die
volgende Sondag het ek Br. Branham van die kind vertel.
Hy en die gemeente het vir die baba gebid, en ’n paar weke
later het ek weer by die huis verbygegaan en navraag
gedoen omtrent die baba. Sy was besig om te herstel en om
gewig op te tel. Ek het ingegaan om haar te sien, en sy was
besig om voedsel te neem en om dit te geniet. Dit is geskryf
dat ons hemelse Vader Sy seun Jesus Christus gegee het,
alle krag in hemel en aarde, en Hom ’n naam gegee het bo
alle name en Petrus het gesê dat dit in Sy naam, deur
geloof in Sy naam, dat die lam man genees was by die
Tempel Poort. Dit is in daardie selfde glorieryke naam dat
hierdie wonderlike dinge vandag gedoen word. En as ons
genees is deur die gebed van geloof, is dit nie die enigste
seën wat ons ontvang nie, maar dit dra met dit saam die
versekering van vergeefde sondes. Jak. 5:15.

Dank God dat ons vandag in hierdie probleem wêreld
manne het soos Br. Branham, Ericson, John Sproul en
ander wat die Gees die gawe van Goddelike genesing gegee
het. Jesus Christus is dieselfde gister, vandag en vir ewig.
En Hy is net so instaat en gewillig om ons te genees as toe
Hy die Evangelie van die Koningkryk gepreek het en die
mense genees het negentienhonderd jaar gelede. Ek het op
26 Augustus, Joan Grey die klein babatjie gesien wat siek
was. Sy is nou meer as 27 maande oud en is wel en so
gesond as wat kan kom.

Julle s’n in Christus Jesus.

G.J. Jones, 705 E. Maple Str., Jeffersonville, Ind.

Liewe vriende, daar is ander wat genees is en wat graag
hul getuienis sou wou gee as getuies van die krag van God,
maar ons het nie die ruimte in hierdie klein boekie nie.
Hierdie getuienisse is gegee om jou te bemoedig om Jesus
Christus te glo en hom te ken as ons Saligmaker en
Geneser.

Baie wat die Bybel lees, sê: “As ek net in die Bybel se
tyd kon leef, sou ek na Jesus gaan en Hy sou my help.”
Vriend, hy is hier vandag om jou te help, net soos hy was in
daardie dag. Glo net die Heilige Gees, Hy is die Getuie van
Jesus. Asseblief, net waar jy is, glo Hom, en jy sal genees
word.

PREEK
Ons teks word gevind in Jesaja 53:5.

“Hy is ter wille van oortreding deurboor, ter wille van
ons ongeregtighede is Hy verbrysel. Die straf wat vir ons
die vrede gebring het was op Hom en deur sy wonde het
daar vir ons genesing gekom.”

Nou vriend, die Bybel sê: “Deur Sy wonde is ons
genees.” En ons sal toegee dat ons steeds vergifnis van ons
sondes kry deur die storting van Sy bloed, maak nie saak
wat ons gedoen het nie. Waarom? Omdat dit in die
versoening is, sê jy. Was Sy wonde vir Genesing nie ook in
die versoening nie? So, as die versoening vir genesing sy
krag verloor het, dan is jy in jou sondes; want, die
versoening vir jou sonders is deur dieselfde Bloed gemaak
deur dieselfde man op dieselfde plek, dieselfde tyd, op
dieselfde dag.

Dan moet jy sê dat hulle saamwerk of elkeen is van geen
effek nie.

Nee, vriend, jy glo Jesus net dieselfde vir jou genesing
as vir jou sondes, en die versoening sal dieselfde effek hê.
Dit sal vir jou werk beide kante toe, as jy glo dat dit vir
jou gemaak is in hierdie dag sowel as vir hulle in daardie
dag.

Net soos wanneer jy afgaan na die rivier om dit oor te
steek op die pontboot, en jy sien ander oorgaan, so waarom
kan jy nie ook nie? Jy gaan nie na die kaptein van die boot
en vra of die boot die rit sal maak of nie. Jy betaal net jou
reisgeld, klim op en gaan sit. Dit is dan die loods se plig om
jou oor die rivier te kry.

Dit is dieselfde metode deur Goddelike Genesing, jy sien
ander word gesond en jy kan ook genees word. Gaan net na
Jesus. Die reisgeld in die geval is geloof en dan hang dit
van Jesus af om jou deur te sien.

O, broer en suster, glo Hom, jy kan ook genees word.
Die dae van Wonderwerke is nie verby vir diegene wat glo
dat dit nie is nie.

Wat is die eerste ding wat jy doen as jy ’n piekniek
beplan? Jy kry die ou damesalmanak en kyk of daardie dag
reënerig of mooiweer gaan wees. Dan sal jy bly wees as dit
mooiweer sê. Dan sal jy sê: “Ons sal die piekniek op
daardie dag beplan.” Jy sal jou hele middagete koop en
alles gereed kry vir die buitelug net omdat die alamanak sê
dis “mooiweer”.

O, broer en suster jy plaas soveel geloof in ’n almanak,
waarom kan jy nie God se Woord glo nie? Onthou, God het
altyd iemand gehad wat glo, waarom wil jy nie nou een van
hulle wees nie? Lees Markus 16 en sien dat die laaste bevel
wat gegee is vir die kerk was om die siekes te genees. Hy
het gesê: “En hierdie tekens sal hulle volg wat glo.”

As jou kerk sê hulle glo en die tekens volg nie, dan
volgens God se Woord, glo hulle nie.

Vra vandag vir ’n goeie teken van ’n gelowige en hulle
sal een uitwys wat ’n goeie sosiale posisie het. Een wat
goed betaal op die kollektebord. O my vriend, sommige van
hulle weet minder van God af as ’n Hottentot weet van ’n
Egiptiese nag, en sommige van hulle is ook goedgeleerde
studente uit ’n kweekskool. Maar jy het nie nodig om ’n
student te wees om God te ken nie. Maar jy moet meer doen
as meeste van hulle, jy moet glo en as jy wil, sal die tekens
jou volg van Markus 16:17-18 soos Jesus gesê het hulle sal.

Onthou in Markus 16 sê dit verkondig die Evangelie aan
elke skepsel. Jy mag sê: “Br. Branham, wat is die
Evangelie, sodat ons kan weet of ons dit het of nie. Is dit
die Woord?”

Paulus sê dat die Evangelie na ons kom nie net in woord
nie, maar met Krag en Demonstrasie van die Heilige Gees.
Moet jy dan nie die Krag van die Heilige Gees hê om
daardie tekens van Markus 16 te demonstreer nie?

Blaai met my na 2de Timótheüs, Hoofstuk 3 en sien hoe
die Heilige Gees sê dat in die laaste dae mense ’n vorm van
godsaligheid sal hê, maar die krag daarvan sal verloën, en
van sulke mense sê die Bybel moet jy jou afkeer.

Is dit nie die teken dat ons lewe in die laaste dae nie?
Mense verloën die krag van genesing om so vry van sondes
te wees.

Die kerke word so koud dat die termometer sestig grade
benede vriespunt daal. Jy kan nie oorwinnings hê en
Goddelike Genesing beoefen saam met kaartpartytjies en
sigarette nie. Party mense gaan Sondagoggend kerk toe
met ’n groot sigaar in hulle mond, en lyk soos ’n
onthoringde Texas bul. Die woord sê vir ons om onsself
skoon te maak van alle onreinheid. O broer, draai weg van
jou wêreldse dinge en dien God. Dan sal hy jou toelaat om
te wandel in Sy hoofweg van Heiligheid soos Jesaja die
35ste Hoofstuk van praat.

As iemand jou ’n geldwissel bring vir $70,000.00 sal jy
begin jubel. As ek jou sou vra waarom jy so bly is, sou jy
antwoord dat jy $70,000.00 het. As ek dit sou betwyfel, sou
jy my die geldwissel oorhandig. As ek sou sê dit is maar net
’n stukkie papier waarop geskryf is, sal jy gou-gou

antwoord dat daar $70,000.00 gedeponeer moes wees deur
die V.S. Regering voordat ’n geldwissel uitgeskryf kon
word en dat die regering dit sal bevestig.

Weet dit dan dat Jakobus 5:14 sê dat die gebed van
geloof die sieke sal red. Jy mag sê dat dit net papier is
waarop dit geskryf was. Maar broer, die hele Hemel
bevestig die Bybel.

Wanneer jy Sy Woord lees, onthou die belofte is vir jou.
Begin dan jubel en glo en Hy sal jou genees.

Hy is dieselfde God vandag en vir ewig. Amen.

Gepubliseer in Engels in 1940’s. Herdruk in Engels in 1991.

Gepubliseer in Afrikaans in 1995.

